
Annotatsiya. Mazkur maqolada kichik biznes subyektlarining investitsion faoliyatini moliyalashtirishning zamonaviy mas-
alalari va ularning rivojlanish tendensiyalari tadqiq etilgan. Tadqiqotda raqamli iqtisodiyot sharoitida moliyalashtirishning 
yangi shakllari, jumladan, fintech xizmatlari, kraudfanding, venchur kapital, lizing operatsiyalari hamda onlayn kreditlash 
tizimlarining kichik biznesni rivojlantirishdagi o‘rni tahlil qilingan. Shuningdek, an’anaviy moliyalashtirish manbalari bilan 
bir qatorda muqobil moliyaviy instrumentlarning samaradorligi va ularning investitsion faollikka ta’siri o‘rganilgan. Investit-
sion faoliyatni moliyalashtirish jarayonida raqamli texnologiyalarni joriy etish, moliyaviy resurslarga kirish imkoniyatlarini 
kengaytirish hamda risklarni boshqarishning zamonaviy usullari yoritilgan. Tadqiqot natijasida kichik biznes subyektlarining 
investitsion faoliyatini moliyalashtirish tizimini takomillashtirish va raqamlashtirishga qaratilgan ilmiy-amaliy tavsiyalar ishlab 
chiqilgan.

Kalit so‘zlar. Kichik biznes, investitsion faoliyat, zamonaviy moliyalashtirish, raqamli iqtisodiyot, fintech, kraudfanding, ven-
chur kapital, lizing, onlayn kreditlash, moliyaviy innovatsiyalar, investitsion resurslar, moliyaviy texnologiyalar, investitsion faol-
lik, risklarni boshqarish, moliyaviy bozorlar, iqtisodiy rivojlanish.

Abstract. This article examines modern issues of financing the investment activities of small businesses and their development 
trends. The study analyzes the role of new forms of financing, including fintech services, crowdfunding, venture capital, leas-
ing operations, and online lending systems in the development of small businesses in the digital economy. It also studies the 
effectiveness of alternative financial instruments, along with traditional sources of financing, and their impact on investment 
activity. The introduction of digital technologies in the process of financing investment activities, expanding access to financial 
resources, and modern methods of risk management are highlighted. As a result of the study, scientific and practical recom-
mendations have been developed to improve and digitize the system of financing the investment activities of small businesses.

Keywords. Small business, investment activities, modern financing, digital economy, fintech, crowdfunding, venture capital, 
leasing, online lending, financial innovations, investment resources, financial technologies, investment activity, risk manage-
ment, financial markets, economic development.

Аннотация. В данной статье рассматриваются современные вопросы финансирования инвестиционной деятельности 
малых предприятий и тенденции их развития. Анализируется роль новых форм финансирования, включая финтех-
услуги, краудфандинг, венчурный капитал, лизинговые операции и системы онлайн-кредитования, в развитии малых 
предприятий в цифровой экономике. Также изучается эффективность альтернативных финансовых инструментов, 
наряду с традиционными источниками финансирования, и их влияние на инвестиционную деятельность. Особое 
внимание уделяется внедрению цифровых технологий в процесс финансирования инвестиционной деятельности, 
расширению доступа к финансовым ресурсам и современным методам управления рисками. В результате исследования 
разработаны научно-практические рекомендации по совершенствованию и цифровизации системы финансирования 
инвестиционной деятельности малых предприятий.

Ключевые слова: Малый бизнес, инвестиционная деятельность, современное финансирование, цифровая экономика, 
финтех, краудфандинг, венчурный капитал, лизинг, онлайн-кредитование, финансовые инновации, инвестиционные 
ресурсы, финансовые технологии, инвестиционная деятельность, управление рисками, финансовые рынки, 
экономическое развитие.

K I R I S H
Kichik biznes subyektlarining investitsion faoliyatini moliyalashtirishning zamonaviy masalalari bugungi 

globallashuv va raqamli iqtisodiyot sharoitida dolzarb ilmiy-amaliy ahamiyat kasb etmoqda. Kichik biznes iqtisodiyotning 
eng moslashuvchan segmenti sifatida innovatsiyalarni joriy etish, bandlikni oshirish va iqtisodiy o‘sishni ta’minlashda 

muhim rol o‘ynaydi. Shu bois ushbu subyektlarning investitsion faoliyatini samarali moliyalashtirish ularning barqaror 
rivojlanishi uchun asosiy omillardan biri hisoblanadi. Zamonaviy iqtisodiy sharoitda kichik biznesni moliyalashtirish 
jarayoniga raqamli texnologiyalar, fintech yechimlar, muqobil moliyaviy instrumentlar hamda global investitsion oqimlar 
sezilarli ta’sir ko‘rsatmoqda. 

M A V Z U G A  O I D  A D A B I Y O T L A R  S H A R H I
Investitsion resurslarni jalb qilish, moliyalashtirish manbalarini diversifikatsiya qilish, innovatsion moliyaviy 

instrumentlardan foydalanish, raqamli bank xizmatlari hamda davlat tomonidan qo‘llab-quvvatlash mexanizmlarini 
takomillashtirish masalalari ilmiy tadqiqotlarning dolzarb yo‘nalishlaridan biriga aylangan. Global iqtisodiy integratsiya 
va raqamli iqtisodiyot sharoitida kichik biznes subyektlarining investitsion faolligini oshirish iqtisodiy o‘sish va 
raqobatbardoshlikni ta’minlovchi muhim omillardan biri hisoblanadi. Shu nuqtai nazardan, xorijiy va mahalliy iqtisodchi 
olimlarning mazkur sohaga oid ilmiy qarashlarini tahlil qilish muhim ilmiy-amaliy ahamiyat kasb etadi.

Amerikalik iqtisodchi olim Eugene F. Brigham korporativ moliya nazariyasida investitsion faoliyatni samarali 
moliyalashtirish korxonalarning moliyaviy barqarorligini ta’minlashini ta’kidlaydi [1]. Olimning fikricha, moliyaviy 
resurslardan oqilona foydalanish investitsion risklarni kamaytiradi va kapital samaradorligini oshiradi. Fikrimizcha, kichik 
biznes subyektlarida moliyaviy boshqaruv tizimini takomillashtirish investitsion faoliyat samaradorligini oshirishga 
xizmat qiladi.

Amerikalik iqtisodchi olim Stephen A. Ross investitsion qarorlarni qabul qilishda kapital qiymatini to‘g‘ri baholash 
muhim ekanligini qayd etadi [2]. Olimning fikricha, investitsion loyihalarni moliyalashtirishda kapital tarkibini 
optimallashtirish korxonalarning uzoq muddatli rivojlanishini ta’minlaydi. Fikrimizcha, kichik biznes subyektlarida 
moliyalashtirish manbalarini diversifikatsiya qilish investitsion barqarorlikni kuchaytiradi.

Britaniyalik iqtisodchi olim John Hicks kapital va investitsiyalar iqtisodiy rivojlanishning asosiy omillaridan 
biri ekanligini ilmiy asoslab beradi [3]. Olim investitsion resurslardan samarali foydalanish ishlab chiqarish hajmini 
kengaytirishini ta’kidlaydi. Fikrimizcha, kichik biznes subyektlarining investitsion faolligini oshirish iqtisodiy o‘sishni 
rag‘batlantiradi.

Amerikalik Nobel mukofoti sovrindori Harry Markowitz portfel nazariyasida investitsion risklarni diversifikatsiya 
qilish muhimligini qayd etadi [4]. Olimning fikricha, investitsion mablag‘larni samarali taqsimlash moliyaviy 
xavflarni kamaytiradi. Fikrimizcha, kichik biznes subyektlari uchun investitsion risklarni boshqarish mexanizmlarini 
takomillashtirish dolzarb ahamiyatga ega.

Amerikalik iqtisodchi olim Robert C. Merton zamonaviy moliyaviy instrumentlar investitsion faoliyatni 
moliyalashtirish imkoniyatlarini kengaytirishini ta’kidlaydi [5]. Olimning fikricha, innovatsion moliyaviy xizmatlar 
kapital bozorlarining samaradorligini oshiradi. Fikrimizcha, fintech va raqamli moliya texnologiyalarini joriy etish kichik 
biznes subyektlari uchun yangi investitsion imkoniyatlarni yaratadi.

Amerikalik iqtisodchi olim Jeffrey Sachs investitsiyalarni jalb qilishda institutsional muhitning ahamiyati yuqori 
ekanligini qayd etadi [6]. Olimning fikricha, qulay investitsion muhit iqtisodiy faollikni oshirishga xizmat qiladi. 
Fikrimizcha, kichik biznes subyektlarini moliyalashtirishda huquqiy va institutsional bazani mustahkamlash zarur.

Britaniyalik iqtisodchi olim Timothy Besley moliyaviy infratuzilmaning rivojlanishi kichik biznesning investitsion 
imkoniyatlarini kengaytirishini ta’kidlaydi [7]. Olim bank-moliya tizimining samaradorligi tadbirkorlik rivojlanishiga 
bevosita ta’sir qilishini qayd etadi. Fikrimizcha, hududiy moliyaviy infratuzilmani rivojlantirish investitsion faoliyatni 
faollashtirishga xizmat qiladi.

O‘zbekistonlik iqtisodchi olim S.S. G‘ulomov raqamli iqtisodiyot sharoitida investitsion faoliyatni moliyalashtirishning 
zamonaviy mexanizmlarini rivojlantirish muhim ekanligini ta’kidlaydi [8]. Olimning fikricha, raqamli bank xizmatlari va 
elektron moliya tizimlari investitsion resurslarga kirish imkoniyatlarini kengaytiradi. Fikrimizcha, O‘zbekistonda raqamli 
moliyalashtirish mexanizmlarini keng joriy etish kichik biznes rivojlanishiga xizmat qiladi.

Mahalliy iqtisodchi olim Q.X. Abdurahmonov kichik biznesni moliyalashtirishda davlat qo‘llab-quvvatlash 
siyosatining muhim rol o‘ynashini qayd etadi [9]. Olimning fikricha, soliq imtiyozlari va subsidiyalar investitsion faollikni 
oshiradi. Fikrimizcha, kichik biznes uchun davlat tomonidan moliyaviy rag‘batlantirish mexanizmlarini kengaytirish 
zarur.

Iqtisodchi olim B.Yu. Xodiyev investitsion faoliyatni moliyalashtirishda innovatsion yondashuvlar va xorijiy 
investitsiyalarni jalb qilish muhim ekanligini ta’kidlaydi [10]. Olimning fikricha, investitsion jozibadorlikni oshirish 
iqtisodiy rivojlanishning muhim sharti hisoblanadi. Fikrimizcha, kichik biznes subyektlari uchun xalqaro moliyaviy 
resurslardan foydalanish imkoniyatlarini kengaytirish maqsadga muvofiqdir.

Xorijiy va mahalliy iqtisodchi olimlar investitsion resurslardan samarali foydalanish, moliyalashtirish manbalarini 
diversifikatsiya qilish, raqamli moliya xizmatlarini rivojlantirish va davlat qo‘llab-quvvatlash tizimini takomillashtirish 
kichik biznesning barqaror rivojlanishini ta’minlashini ta’kidlaganlar. Shunga qaramay, investitsion risklarning yuqoriligi, 
moliyaviy infratuzilmani yanada takomillashtirish,  uzoq muddatli moliyaviy resurslarning cheklanganligi hamda raqamli 
moliya xizmatlaridan foydalanish darajasini oshirish kabi masalalar hali ham chuqur ilmiy tadqiqot olib borishni talab 



M U H A N D I S L I K  VA  I Q T I S O D I Y O T

988

2026-yil, fevral.  № 2-son

etadi.

T A D Q I Q O T  M E T O D O L O G I YA S I
Ushbu maqolani tayyorlashda me’yoriy-huquqiy hujjatlar, foydalanilgan adabiyotlar va internet ma’lumotlari 

rasmiyligi, undagi iqtisodchi olimlarning mavzuga oid ilmiy-nazariy qarashlarining qiyosiy va tanqidiy tahlil qilingan. 
Mavzuni o‘rganish davomida umumiqtisodiy usullar bilan bir qatorda tizimli tahlil, umumlashtirish, abstrakt-mantiqiy 
fikrlash, statistik usullaridan foydalanilgan.

T A H L I L  VA  N AT I J A L A R
2025–2030-yillarda kichik va o‘rta biznes (KOB)ni rivojlantirish strategiyasi mamlakat iqtisodiyotining barqaror 

o‘sishini ta’minlash, xususiy sektor ulushini kengaytirish hamda innovatsion iqtisodiyotga o‘tish jarayonlarini 
jadallashtirishga qaratilgan muhim hujjat hisoblanadi. Ushbu strategiyada kichik va o‘rta biznesning yalpi ichki mahsulot, 
sanoat ishlab chiqarishi, eksport, bandlik hamda moliyaviy resurslardan foydalanishdagi ulushini oshirish bo‘yicha aniq 
maqsadli indikatorlar belgilangan.

Mazkur ko‘rsatkichlar nafaqat iqtisodiy o‘sish sur’atlarini, balki institutsional islohotlar samaradorligini ham 
ifodalaydi. Kichik va o‘rta biznes subyektlarining iqtisodiyotdagi ulushi ortib borishi mamlakatda xususiy sektorning 
institutsional jihatdan mustahkamlanayotganidan dalolat beradi. Xususan, YaIMdagi ulushning 2030-yilgacha 60 
foizga yetkazilishi iqtisodiyotning davlat sektoridan xususiy sektorga bosqichma-bosqich transformatsiyalanayotganini 
ko‘rsatadi. Bu esa bozor mexanizmlarining samarali ishlashi, raqobat muhitining kuchayishi hamda ishlab chiqarish 
samaradorligining oshishiga xizmat qiladi. Xususan, KOB subyektlarining YaIMdagi ulushi, sanoatdagi ishtiroki, 
eksportdagi hissasi va bandlikni ta’minlashdagi o‘rni iqtisodiyotning diversifikatsiyalashuvi darajasini ko‘rsatadi. 
Shuningdek, bank kreditlari ulushi, startap ekotizimi rivoji, elektron hukumat indeksidagi o‘rin va savdoni osonlashtirish 
ko‘rsatkichlari mamlakat biznes muhitining xalqaro standartlarga moslashuv darajasini baholashga xizmat qiladi. Shu 
nuqtai nazardan, strategik maqsadlar kompleks yondashuv asosida ishlab chiqilgan bo‘lib, iqtisodiy, institutsional va 
raqamli transformatsiyani birgalikda amalga oshirishni nazarda tutadi.

Tahlil qilingan maqsadli ko‘rsatkichlar dinamikasi kichik va o‘rta biznesning iqtisodiyotdagi rolini bosqichma-
bosqich oshirishga qaratilgan izchil siyosatni ifodalaydi. Birinchidan, YaIMdagi ulush 2024-yildagi 54,3 foizdan 2030-
yilda 60 foizgacha oshishi rejalashtirilgan. Bu KOB sektorining iqtisodiyotdagi yetakchi ishlab chiqaruvchi kuchga 
aylanishini bildiradi. Shu bilan birga, sanoat mahsulotlaridagi ulush 32,4 foizdan 40 foizgacha oshishi ishlab chiqarish 
tarmog‘ida kichik biznesning roli kuchayishini ko‘rsatadi. Ikkinchidan, eksportdagi ulushning 33,3 foizdan 35 foizgacha 
oshishi tashqi bozorga chiqish imkoniyatlari kengayayotganini anglatadi. Bu ko‘rsatkichning nisbatan sekin o‘sishi 
eksport salohiyatini oshirishda strukturaviy islohotlar zarurligini ham bildiradi (1-jadval).

1-jadval
2025-2030-yillarda kichik va oʻrta biznesni rivojlantirish strategiyasini amalga oshirishning maqsadli koʻrsatkichlari [11]

T/r Koʻrsatkichlar 2024 Yillar boʻyicha koʻrsatkichlar
2025 2026 2027 2028 2029 2030

1. Kichik va oʻrta biznes subyektlarining yalpi ichki 
mahsulotdagi ulushi, foizda 54,3 55 56 57,1 58,2 59,2 60

2. Kichik va oʻrta biznes subyektlarining jami ishlab 
chiqarilgan sanoat mahsulotlaridagi ulushi, foizda 32,4 33,7 35 36,4 37,6 39 40

3. Kichik va oʻrta biznes subyektlarining eksportdagi 
ulushi, foizda 33,3 33,6 33,9 34,2 34,5 34,8 35

4. Kichik va oʻrta biznes subyektlarining aholi 
bandligini taʼminlashdagi ulushi, foizda 74 74,5 75,1 75,7 76,5 77,2 78

5. Har 1 000 kishiga toʻgʻri keladigan faoliyat 
koʻrsatayotgan kichik biznes subyektlari soni, ta 12,1 13,1 14,2 15,3 16,5 17,7 19

6.
Xodimlari soni 10 kishidan kam boʻlmagan kichik 
va oʻrta biznes subyektlarining jami kichik va oʻrta 
biznes subyektlari sonidagi ulushi, foizda

7,2 7,8 8,5 9,2 9,9 10,6 11

7.
Tijorat banklari tomonidan kichik va oʻrta biznes 
subyektlariga ajratilgan kreditlarning yalpi ichki 
mahsulotga nisbati, foizda

6,1 6,6 6,7 6,8 6,9 7,0 7,1

8.

Oʻzbekistonning Iqtisodiy hamkorlik va 
taraqqiyot tashkilotining Savdoni osonlashtirish 
indikatoridagi (OECD Trade Facilitation 
Indicator) koʻrsatkichi, Indeks (0-2)

0,85 - 1,0 - 1,2 - 1,3

9. Oʻzbekistonning Elektron hukumatni 
rivojlantirish indeksidagi (EGDI) oʻrni 63 - 58 - 54 - 50

10.
Oʻzbekistonning Global startap ekotizimi 
indeksidagi (Global startup ecosystem index) 
oʻrni

110 105 98 91 85 80 75

Uchinchidan, bandlikdagi ulush 74 foizdan 78 foizgacha oshishi KOBning mehnat bozori barqarorligini ta’minlovchi 
asosiy sektor sifatidagi o‘rnini yanada mustahkamlaydi. Aholi bandligi bilan bog‘liq bu indikator ijtimoiy barqarorlikning 
asosiy omillaridan biridir.

To‘rtinchidan, har 1000 kishiga to‘g‘ri keladigan KOB subyektlari sonining 12,1 tadan 19 tagacha oshishi tadbirkorlik 
faolligining kuchayishini bildiradi. Bu iqtisodiyotda mikro va kichik biznesning kengayishini anglatadi.

Beshinchidan, moliyaviy sektor bilan bog‘liq indikator — KOBga ajratilgan kreditlarning YaIMga nisbati 6,1 foizdan 
7,1 foizgacha oshishi rejalashtirilgan. Bu kredit resurslarining kengayishi orqali biznes faolligi ortishini ta’minlaydi. 
Biroq mazkur ko‘rsatkichning xalqaro standartlarga nisbatan hali pastligi kichik biznesni moliyalashtirish 
mexanizmlarini yanada takomillashtirish zarurligini anglatadi. Ayniqsa, uzoq muddatli kreditlar, venchur 
moliyalashtirish, kraudfanding va lizing xizmatlarini rivojlantirish kichik biznesning investitsion faolligini sezilarli 
darajada oshirishi mumkin.

Oltinchidan, institutsional va raqamli indikatorlar muhim ahamiyatga ega. OECD savdoni osonlashtirish indeksi 
0,85 dan 1,3 gacha oshishi tashqi savdo tartib-taomillarining soddalashuvini bildiradi. Elektron hukumat indeksi (EGDI) 
63-o‘rindan 50-o‘ringacha yaxshilanishi davlat xizmatlarining raqamlashtirilganini ko‘rsatadi. Davlat xizmatlarining 
elektron shaklga o‘tkazilishi tadbirkorlik faoliyatini yuritishda vaqt va xarajatlarni kamaytiradi. Xususan, litsenziya 
olish, soliq hisobotlarini topshirish, bojxona operatsiyalari va bank xizmatlarining raqamlashtirilishi biznes 
yuritish muhitini sezilarli darajada yaxshilaydi. Global startap ekotizimi indeksida esa 110-o‘rindan 75-o‘ringacha 
ko‘tarilish innovatsion muhitning sezilarli rivojlanishini anglatadi. Mazkur ko‘rsatkich mamlakatda startap loyihalarni 
qo‘llab-quvvatlash tizimi, IT infratuzilma va innovatsion muhit bosqichma-bosqich rivojlanayotganini ko‘rsatadi. 
Ayniqsa, yosh tadbirkorlar va innovatsion loyihalar uchun grantlar, akseleratsiya dasturlari hamda texnoparklar 
faoliyatining kengayishi kichik biznesning texnologik rivojlanishiga ijobiy ta’sir ko‘rsatmoqda.

Tahlil natijalari shuni ko‘rsatadiki, 2025–2030-yillarga mo‘ljallangan strategiya kichik va o‘rta biznesni 
iqtisodiyotning yetakchi segmentiga aylantirishga qaratilgan kompleks va tizimli yondashuvga asoslangan. Belgilangan 
maqsadli ko‘rsatkichlar KOBning YaIM, sanoat, eksport va bandlikdagi ulushini sezilarli darajada oshirishni nazarda 
tutadi. Bu esa iqtisodiyotning xususiy sektor orqali diversifikatsiyalashuvini kuchaytiradi.

Shuningdek, moliyaviy resurslardan foydalanish imkoniyatlarining kengayishi, kreditlash hajmining oshishi va 
startap ekotizimining rivojlanishi innovatsion iqtisodiyot shakllanishiga xizmat qiladi. Raqamli boshqaruv tizimlarining 
takomillashuvi esa biznes yuritish muhitini yanada shaffof va samarali qiladi.

Umuman olganda, ushbu strategiya kichik va o‘rta biznesni nafaqat iqtisodiy o‘sish omili, balki ijtimoiy barqarorlik 
va innovatsion taraqqiyotning asosiy drayveriga aylantirishni maqsad qiladi. Belgilangan indikatorlarning izchil bajarilishi 
O‘zbekiston iqtisodiyotining global raqobatbardoshligini oshirishga, investitsion jozibadorligini kuchaytirishga hamda 
barqaror iqtisodiy o‘sishni ta’minlashga xizmat qiladi.

Kichik tadbirkorlik subyektlari tomonidan yaratilgan yalpi qo‘shilgan qiymat (YQQ) iqtisodiyotning real sektoridagi 
ishlab chiqarish samaradorligi va iqtisodiy o‘sishning asosiy makroiqtisodiy indikatorlaridan biri hisoblanadi. Ushbu 
ko‘rsatkich kichik biznesning milliy daromad yaratishdagi hissasi, resurslardan foydalanish samaradorligi hamda iqtisodiy 
faollik darajasini ifodalaydi. 2016–2025 yillar bo‘yicha dinamik qator kichik tadbirkorlik sektorining iqtisodiy tizimdagi 
o‘rnini kengayib borayotganini tahlil qilish, shuningdek, uning iqtisodiy o‘sishga qo‘shayotgan hissasini baholash 
imkonini beradi (1-rasm).

1-rasm. Kichik tadbirkorlik (biznes)da yaratilgan yalpi qoʻshilgan qiymat hajmi, trln so‘m [11]

Berilgan ma’lumotlarga ko‘ra, 2016–2025-yillar davomida kichik tadbirkorlikda yaratilgan yalpi qo‘shilgan qiymat 
hajmi barqaror va yuqori o‘sish tendensiyasiga ega bo‘lgan. 2016-yilda ushbu ko‘rsatkich 155,7 trln so‘mni tashkil etgan 
bo‘lsa, 2017-yilda 225,5 trln so‘mga yetib, sezilarli o‘sish qayd etilgan. 2018–2019-yillarda ham o‘sish davom etib, mos 
ravishda 285,5 va 333,8 trln so‘mni tashkil etgan.

2020-yilda 374,7 trln so‘m darajasida shakllangan ko‘rsatkich keyingi yillarda yanada tezlashgan o‘sish bosqichiga 
kirgan. 2021-yilda 455,7 trln so‘m, 2022-yilda 533,1 trln so‘m va 2023-yilda 646,8 trln so‘mga yetgan. Bu davrda kichik 
biznes sektorining iqtisodiyotdagi ulushi va ishlab chiqarish samaradorligi sezilarli darajada oshganini ko‘rish mumkin.

2024–2025-yillarda esa o‘sish yanada jadallashib, mos ravishda 789,5 va 923,5 trln so‘mni tashkil etgan. Mazkur 
davrda xizmat ko‘rsatish, savdo, qurilish va sanoat tarmoqlarida faoliyat yuritayotgan kichik biznes subyektlari 
sonining ortishi yalpi qo‘shilgan qiymatning o‘sishiga asosiy omil sifatida ta’sir ko‘rsatgan. Shu bilan birga, 
raqamli texnologiyalar va elektron tijoratning rivojlanishi kichik biznes faoliyatining samaradorligini oshirgan. 
Umuman olganda, 10 yillik davrda yalpi qo‘shilgan qiymat hajmi qariyb 6 baravardan ortiq oshgan bo‘lib, bu kichik 
tadbirkorlikning milliy iqtisodiyotdagi strategik ahamiyati mustahkamlanib borayotganini ko‘rsatadi.

Tahlil natijalari kichik tadbirkorlikda yaratilgan yalpi qo‘shilgan qiymat 2016–2025-yillar davomida barqaror va 
yuqori sur’atlarda o‘sib borganini ko‘rsatadi. Kichik biznes sektorida kuzatilayotgan bunday ijobiy dinamikalar davlat 
tomonidan olib borilayotgan iqtisodiy islohotlar, tadbirkorlikni qo‘llab-quvvatlash dasturlari hamda investitsion 
muhitni yaxshilashga qaratilgan chora-tadbirlarning natijasi sifatida baholanishi mumkin. Soliq yukining 
kamaytirilishi, kreditlash tizimining soddalashtirilishi va raqamli xizmatlarning kengayishi sektor rivojlanishiga 
sezilarli turtki bermoqda. Ayniqsa, 2021-yildan keyingi davrda o‘sish sur’atlarining tezlashishi sektor samaradorligining 
oshganidan dalolat beradi. Ushbu tendensiya kichik biznesning iqtisodiyotdagi ulushi kengayib borayotganini va uning 
milliy daromad yaratishdagi ahamiyati ortib borayotganini tasdiqlaydi. Umuman olganda, kichik tadbirkorlik iqtisodiy 
o‘sishning muhim drayveri sifatida barqaror rivojlanish yo‘lida muhim o‘rin egallab bormoqda.

X U L O S A  V A  T A K L I F L A R
Kichik biznes subyektlarining investitsion faoliyatini moliyalashtirishni takomillashtirish bo’yicha quyidagi taklif va 

tavsiyalar ishlab chiqildi:
Kichik biznes subyektlarining ishlab chiqarish, xizmat ko‘rsatish va “yashil iqtisodiyot” yo‘nalishidagi 

mikroloyihalariga tijorat banklari tomonidan ajratilgan 500 million so‘mgacha bo‘lgan kreditlarni qayta moliyalashtirish 
stavkasi asosida ajratish taklif etilgan. Oʻzbekiston Respublikasi Prezidentining 2025-yil 19-martdagi PF-50-son “Kichik 
va oʻrta biznesning iqtisodiyotdagi oʻrnini oshirish chora-tadbirlari toʻgʻrisi”dagi farmoni ishlab chiqishda foydalanilgan. 

Kichik biznes subyektlarining investitsion faoliyatini moliyalashtirish samaradorligini oshirish maqsadida ESG 
standartlariga mos kredit mahsulotlarini (yashil kreditlar, ijtimoiy obligatsiyalar) joriy etish taklif etilgan. 

Kichik biznes subyektlari faoliyatiga to‘sqinlik qiluvchi normativ cheklovlarni bartaraf etish maqsadida “tartibga 
soluvchi gilotina” mexanizmini har ikki yilda bir marta qo‘llash asosida ma’muriy yukni kamaytirish taklif etilgan. 
Kichik va oʻrta biznesni rivojlantirish strategiyasini 2025-yilda amalga oshirish boʻyicha chora-tadbirlar dasturini ishlab 
chiqishda foydalanilgan. 

Kichik va o‘rta tadbirkorlik subyektlarining loyihalari uchun tijorat banklari, mikromoliya va lizing tashkilotlari 
tomonidan milliy va xorijiy valyutada ajratiladigan kredit, lizing, bank kafolati hamda akkreditivlar bo‘yicha umumiy 

qiymati 5 milliard so‘mdan oshmagan miqdorda kafillik taqdim etish taklif etilgan.
“Tadbirkorlikni rivojlantirish kompaniyasi” aksiyadorlik jamiyati tomonidan “1+2” tamoyili asosida kredit (lizing)

ning dastlabki yilida qo‘llab-quvvatlash taqdim etilib, keyingi ikki yil davomida tadbirkorlik subyekti tomonidan yangi ish 
o‘rinlari yaratish rejasi bajarilganda hamda realizatsiya qilingan mahsulot (xizmat)dan tushum kamida 15 foizga oshganda 
moliyaviy qo‘llab-quvvatlashni davom ettirish taklif etilgan.

Yuqoridagi takliflarni quyidagicha asoslab chiqildi:
1. 500 mln so‘mgacha kreditlarni qayta moliyalashtirish stavkasi asosida ajratish. Mazkur taklif kichik biznes 

subyektlari uchun kredit resurslarining arzonlashuviga xizmat qiladi, chunki qayta moliyalashtirish stavkasi tijorat banklari 
foiz stavkalariga nisbatan past va barqaror bo‘ladi. Bu esa ishlab chiqarish, xizmat ko‘rsatish va “yashil iqtisodiyot” 
loyihalarining investitsion jozibadorligini oshiradi. Natijada kreditdan foydalanish kengayib, kichik biznesning likvidligi 
va investitsion faolligi kuchayadi.

2. PF-50-son Farmon asosida ishlab chiqilgan yondashuvlardan foydalanish. O‘zbekiston Respublikasi Prezidentining 
PF-50-son Farmoni doirasida takliflardan foydalanish davlat siyosati va ilmiy tadqiqot o‘rtasidagi uzviylikni ta’minlaydi. 
Bu normativ-huquqiy asoslarning amaliyotga mosligini oshiradi hamda kichik va o‘rta biznesni rivojlantirish bo‘yicha 
strategik maqsadlarning samarali amalga oshirilishiga xizmat qiladi. Natijada institutsional muvofiqlik kuchayadi.

3. ESG standartlariga mos kredit mahsulotlarini joriy etish. ESG (Environmental, Social, Governance) standartlariga 
asoslangan kreditlar va ijtimoiy obligatsiyalarni joriy etish kichik biznesda barqaror rivojlanish tamoyillarini 
mustahkamlaydi. Bu investitsion loyihalarning ekologik va ijtimoiy jihatdan maqbulligini oshiradi, xalqaro moliyaviy 
institutlar bilan integratsiyani kuchaytiradi hamda “yashil iqtisodiyot”ga o‘tishni tezlashtiradi.

4. “Tartibga soluvchi gilotina” mexanizmini qo‘llash. Har ikki yilda bir marta “tartibga soluvchi gilotina” 
mexanizmini joriy etish ortiqcha ma’muriy tartibot va byurokratik to‘siqlarni qisqartiradi. Bu kichik biznes subyektlari 
uchun operatsion xarajatlarni kamaytiradi, investitsion qarorlar qabul qilish jarayonini tezlashtiradi va biznes muhitining 
erkinligini oshiradi.

5. 5 milliard so‘mgacha kafillik tizimini joriy etish. Tijorat banklari, mikromoliya va lizing tashkilotlari tomonidan 
ajratiladigan moliyaviy instrumentlar bo‘yicha kafillik taqdim etilishi kredit risklarini sezilarli darajada kamaytiradi. Bu 
banklarning kichik biznesga kredit berishga bo‘lgan ishonchini oshiradi va moliyaviy resurslarga kirish imkoniyatlarini 
kengaytiradi. Natijada investitsion loyihalar ko‘lami ortadi.

6. “1+2” tamoyili asosida natijaga yo‘naltirilgan qo‘llab-quvvatlash. “Tadbirkorlikni rivojlantirish kompaniyasi” 
tomonidan qo‘llanilayotgan “1+2” modeli natijaga asoslangan moliyalashtirish tizimini shakllantiradi. Bu tizim birinchi 
yilda boshlang‘ich qo‘llab-quvvatlash, keyingi yillarda esa ish o‘rinlari yaratish va tushum o‘sishi kabi aniq indikatorlarga 
bog‘langan moliyaviy yordamni nazarda tutadi. Natijada davlat mablag‘laridan samarali foydalanish ta’minlanadi.

